ЗЛЁТ
СЯБРОЎСТВА НА ЎЛЬТРАКАРОТКІХ ХВАЛЯХ
На вадасховішчы каля вёскі Вольніца прайшоў ХХІІ рэспубліканскі злёт радыёаматараў і радыёспартсменаў. Фанаты кароткіх хваляў разам з сем’ямі і сябрамі прыехалі на злёт, каб атрымаць узнагароды за завочныя турніры, якія прайшлі на працягу года, паўдзельнічаць у новых спаборніцтвах на ўльтракароткіх хвалях (УКХ), абмяняццца вопытам і проста адпачыць на ўлонні маляўнічай бялыніцкай прыроды ў кампаніі аднадумцаў.
Удзельнікі мерапрыемства пачалі з’язжацца ў Вольніцу ў пятніцу, а ў суботу адбылося адкрыццё злёту, у праграме якога акрамя вочных спаборніцтваў значыліся работа ў эфіры, турніры па футболе і валейболе, перацягванні каната, правядзенне конкурсаў і бяспройгрышнай латарэі, паказальныя выступленні авіямадэляў гуртка МЦ “Ветразь” пад кіраўніцтвам Ігара Духовіча і інш.
Пра тое, што сабой уяўляюць радыёспаборніцтвы, расказаў адзін з пастаянных удзельнікаў такіх злётаў магілеўчанін Віталь Аляксандраў:
– Радыёспартсмены сочаць на працягу адведзенага часу за пэўным дыяпазонам радыёхваляў, стараюцца “злавіць” як можна больш пазыўных калег з розных куткоў свету. У выніку паспяховай сувязі атрымліваюць ад іх кантрольныя нумары. Перамагае той, хто набярэ найбольшую колькасць сувязяў і такіх нумароў.
Па словах Віталя Гаўрылавіча, цяпер у Беларусі налічваецца больш за 1500 радыёаматараў. Яны ўстанаўліваюць дома патрэбную апаратуру, часта самаробную, і выходзяць на сувязь з усім светам.
Аказваецца, для таго, каб набыць статус паўнавартаснага радыёаматара і атрымаць дазвол на выхад у эфір на пэўных частотах, трэба здаць адмысловы экзамен. Яго праводзяць альбо супрацоўнікі Дзяржаўнай інспекцыі Рэспублікі Беларусь па электрасувязі (БелДІЭ), альбо, па ўзгадненні з ёй, аб’яднанні радыёаматараў.
Так, у залежнасці ад паласы частот, якія выкарыстоўваюцца, дапушчальнай магутнасці і віду радыёсувязі дазволы БелДІЭ падзяляюцца на тры катэгорыі: “С” – пачатковы ўзровень, “В” – агульная і “А” – вышэйшая кваліфікацыя. Пасля здачы экзамену радыёаматар атрымлівае свой асабісты пазыўны і можа камунікаваць з іншымі людзьмі, якія знаходзяцца ў суседнім горадзе, іншай краіне ці на іншым кантыненце, сядзяць дома ці на дачы, едуць у аўтамабілі, павольна плывуць на яхце па акіяне або ў касмічным караблі па калязямной арбіце.
Бялыніцкія радыёаматары Вячаслаў Астаф’еў і Ларыса Журавовіч, якія з’яўляюцца аднымі з арганізатараў злёту, напрыклад, маюць пазыўныя адпаведна EU7AL і EU7LA. Для радыёаматараў яны нясуць вельмі канкрэтную інфармацыю. Літары EU указваюць на тое, што ўладальнік гэтага пазыўнога сігналу знаходзіцца ў Беларусі. Лічба 7 пазначае Магілёў і Магілёўскую вобласць, а дзве апошнія літары з’яўляюцца персанальным індэфікатарам.
Высветлілася, што ў радыёсетцы “завісаюць” людзі самых разнастайных прафесій і заняткаў. Таму на сувязь з бялыніцкай мастачкай Ларысай Журавовіч можа выйсці, да прыкладу, школьны настаўнік, хірург або інспектар ДАІ. Вядома, што сярод радыёаматараў сустракаюцца даволі знакамітыя асобы: каралі Іспаніі і Іарданіі Хуан Карлас і Хусэйн, прэзідэнты Італіі і ЗША Франчэска Касіга і Рональд Рэйган, лаурэат Нобелеўскай прэміі, амерыканскі фізік Джозеф Тэйлар і іншыя. Вось такія таварышы па захапленні ў беларускіх радыёаматараў.
Тэкст і фота Андрэя СУПІТАЛЁВА.

